
Монгол Улсын Их Хурлын 2020 оны хаврын ээлжит чуулганы 

Төрийн байгуулалтын байнгын хорооны  4 дүгээр сарын 15-ны
 өдөр /Лхагва гараг/-ийн хуралдааны товч тэмдэглэл


Төрийн байгуулалтын байнгын хорооны дарга С.Бямбацогт ирц, хэлэлцэх асуудлын дарааллыг танилцуулж, хуралдааныг даргалав. 


Хуралдаанд ирвэл зохих 19 гишүүнээс 10 гишүүн ирж, 52.6 хувийн ирцтэйгээр хуралдаан 16 цаг 30 минутад Төрийн ордны “Жанжин Д.Сүхбаатар” танхимд эхлэв. 

Эмнэлгийн чөлөөтэй: О.Содбилэг;


Чөлөөтэй: Н.Амарзаяа, Б.Жавхлан;

Тасалсан: Ж.Мөнхбат, Б.Пүрэвдорж, Д.Сумъяабазар, Н.Цэрэнбат, Д.Эрдэнэбат.


Хэлэлцэх асуудлын талаар Улсын Их Хурлын гишүүн О.Баасанхүү үг хэлэв.

Нэг.“Өвөрхангай аймгийн Арвайхээр, Тарагт сум, Баян-Өлгий аймгийн Өлгий, Бугат сумдын хилийн цэсэд өөрчлөлт оруулах тухай” Улсын Их Хурлын тогтоолын төсөл /Засгийн газар 2020.01.21-ний өдөр өргөн мэдүүлсэн, эцсийн хэлэлцүүлэг/

Хуралдаанд Улсын Их Хурлын Төрийн байгуулалтын байнгын хорооны ажлын албаны зөвлөх Ц.Баянмөнх, Б.Хатантуул, референт Л.Мөнхчимэг нар байлцав.

Төслийг эцсийн хэлэлцүүлэгт бэлтгэсэн талаар Байнгын хорооны дарга С.Бямбацогт танилцуулав. 


Танилцуулгатай холбогдуулан Улсын Их Хурлын гишүүн Ж.Батзандангийн тавьсан асуултад Байнгын хорооны дарга С.Бямбацогт хариулж, тайлбар хийв.

Байнгын хорооноос гарах танилцуулгыг Улсын Их Хурлын гишүүн О.Баасанхүү чуулганы нэгдсэн хуралдаанд танилцуулахаар тогтов.
Уг асуудлыг 16 цаг 42 минутад хэлэлцэж дуусав.

Хоёр.Улсын Их Хурлын гишүүнээс чөлөөлөх тухай асуудал
Хэлэлцэж буй асуудалтай холбогдуулан Улсын Их Хурлын гишүүн Б.Батзориг оролцов.

Хуралдаанд Улсын Их Хурлын Төрийн байгуулалтын байнгын хорооны ажлын албаны зөвлөх Ц.Баянмөнх, Б.Хатантуул, референт Л.Мөнхчимэг нар байлцав.

Улсын Их Хурлын гишүүнээс чөлөөлөгдөх хүсэлтийг Улсын Их Хурлын дэд дарга Л.Энх-Амгалан танилцуулав.
Танилцуулгатай холбогдуулан Улсын Их Хурлын гишүүдээс асуулт гаргаагүй болно.

Хүсэлттэй холбогдуулан Улсын Их Хурлын гишүүн О.Баасанхүү үг хэлэв.

Улсын Их Хурлын гишүүнийг чөлөөлөх тухай санал хураалтыг цахимаар нууцаар явуулав.

С.Бямбацогт: Улсын Их Хурлын гишүүн Батжаргалын Батзоригийн чөлөөлөгдөх хүсэлтийг хүлээн авах нь зүйтэй гэсэн саналыг дэмжье гэсэн санал хураалт явуулъя.

Зөвшөөрсөн:         10

Татгалзсан:
           1

Бүгд:

         11
90.9 хувийн саналаар дэмжигдлээ.

Байнгын хорооны дарга С.Бямбацогт Улсын Их Хурлын тогтоолын төслийг уншиж танилцуулав.

Байнгын хорооны санал, дүгнэлтийг Улсын Их Хурлын гишүүн О.Баасанхүү чуулганы нэгдсэн хуралдаанд танилцуулахаар тогтов.
Уг асуудлыг 16 цаг 47 минутад хэлэлцэж дуусав.

Гурав.Ажлын хэсэг байгуулах тухай /Хэрэглэгчдийн эрх ашгийг хамгаалах үндэсний нийгэмлэгийн гүйцэтгэх захирал Мянганбаяраас ирүүлсэн МҮОНРТелевизтэй холбоотой өргөдлийн дагуу/
Хуралдаанд Улсын Их Хурлын Тамгын газрын Хууль, эрх зүйн хэлтсийн дарга Э.Түвшинжаргал, Төрийн байгуулалтын байнгын хорооны ажлын албаны зөвлөх Ц.Болормаа Б.Хатантуул нар байлцав.
Байнгын хорооны дарга С.Бямбацогт Байнгын хорооны тогтоолын төслийг уншиж танилцуулав.

Төсөлтэй холбогдуулан Улсын Их Хурлын дарга Г.Занданшатарын тавьсан асуултад Байнгын хорооны дарга С.Бямбацогт хариулж, тайлбар хийв.

С.Бямбацогт: Байнгын хорооны тогтоолоор ажлын хэсэг байгуулах нь зүйтэй гэсэн саналыг дэмжье гэсэн санал хураалт явуулъя.

Зөвшөөрсөн:           9

Татгалзсан:

2

Бүгд:

         11

81.8 хувийн саналаар дэмжигдлээ.
Хуралдаан 22 минут үргэлжилж, 19 гишүүнээс 11 гишүүн ирж, 57.9 хувийн ирцтэйгээр 16 цаг 52 минутад өндөрлөв.  

Тэмдэглэлтэй танилцсан:

ТӨРИЙН БАЙГУУЛАЛТЫН БАЙНГЫН 

ХОРООНЫ ДАРГА





С.БЯМБАЦОГТ


 Тэмдэглэл хөтөлсөн:

 ПРОТОКОЛЫН АЛБАНЫ 
 
 ШИНЖЭЭЧ






П.ОЮУНГЭРЭЛ
МОНГОЛ УЛСЫН ИХ ХУРЛЫН 2020 ОНЫ ХАВРЫН ЭЭЛЖИТ ЧУУЛГАНЫ ТӨРИЙН БАЙГУУЛАЛТЫН БАЙНГЫН ХОРООНЫ 2020 ОНЫ
 4 ДҮГЭЭР САРЫН 15-НЫ ӨДӨР /ЛХАГВА ГАРАГ/-ИЙН
 ХУРАЛДААНЫ ДЭЛГЭРЭНГҮЙ ТЭМДЭГЛЭЛ

   
 
С.Бямбацогт: Байнгын хорооны гишүүдийн энэ өдрийн амгаланг айлтгая. Байнгын хорооны хуралдааны ирц бүрдсэн байна. 

Ирвэл зохих 19 гишүүнээс 10 гишүүн 52.6 хувьтай, ирц бүрдсэн байна. Байнгын хорооны 2020 оны 4 дүгээр сарын 15-ны өдрийн хуралдааныг нээснийг мэдэгдье.

Байнгын хорооны хуралдаанаар хэлэлцэх асуудлыг та бүхэнд танилцуулъя.

1. “Өвөрхангай аймгийн Арвайхээр, Тарагт сум, Баян-Өлгий аймгийн Өлгий, Бугат сумдын хилийн цэцэд өөрчлөлт оруулах тухай” Улсын Их Хурлын тогтоолын төсөл. Засгийн газар 2020 оны 01 дүгээр сарын 21-ний өдөр өргөн мэдүүлсэн, эцсийн хэлэлцүүлгийг хийнэ.

2. Бусад асуудлын хүрээнд Улсын Их Хурлын гишүүнээс чөлөөлөгдөх өргөдөл хүсэлтээ ирүүлсэн байгаа. Энэ асуудлыг хэлэлцэнэ.

Мөн ажлын хэсэг байгуулах гэсэн ийм 3 асуудлыг хэлэлцэнэ ээ.

Хэлэлцэх асуудлаар саналтай байна шүү байна уу. За Баасанхүү гишүүн.

О.Баасанхүү:  Би 1 дүгээрт нь тэр гишүүний чөлөөлөх асуудлаар гишүүнээ байлцуулахын тулд хойшлуулна уу гэсэн саналтай байна. Яагаад гэвэл хуулиараа яг тэд хоногийн дотор хэлэлцэнэ гэсэн хууль байхгүй шүү дээ. Өргөдөл өгч байна. Өргөдөл гомдлын тухай хуулиар сар байж болно, цаашаа сунгаад сар байж болно гэх мэтчилэн байдаг учраас. Дээрээс нь бас өргөдлөө өгч магадгүй хүмүүсийн тоо олон байгаа гэж би Ерөнхийлөгчийн амнаас сонссон. Ерөнхийлөгч өөрөө хэлсэн шүү дээ. Маш олон хүн өргөдлөө өгөх гээд надтай уулзсан гээд. Хожимдсон ч гэсэн Батзориг гишүүн өгсөн бусад нь бол удахгүй өгөх гээд байж байна. Тэгэхээр нэг мөсөн хэлэлцэхгүй бол Их Хурал ингээд борооны дараах мөөг шиг нэг өргөдөл өглөө хэлэлцье, нэг өргөдөл өглөө хэлэлцье гэхээр нөгөө парламентад итгэх итгэл найдвар бас нөгөө зүйл чинь хэцүү байх аа. Тийм учраас өргөдөлд хэдэн хүн өргөдөл өгөх сонирхолтой байгаа юм, тэр өргөдөл өгөх хүмүүс миний тоолж байгаагаар бол 49 гэж ойлгож байгаа. Тэгэхдээ та бүгдийн хоорондоо тохирсноор 5 юм уу, 6 байгаа болов уу гэж бодож байна. Тэгэхээр тэр өргөдлүүдийг хамт авмаар байна аа 1 дүгээрт нь. Тэгээд хэлэлцмээр байна.

2 дугаарт, Монгол Улсын Үндсэн хууль 5 сарын 25-нд хүчин төгөлдөр болохоор угаасаа засаг захиргаа, нутаг дэвсгэр, хот, тосгоны хууль бас өргөн баригдаад явах байх. Тэгэхээр энэ нь бас л дахиад борооны дараах мөөг шиг энэ асуудлыг бас хэлэлцэхээ хойшлуулаач ээ. Тэр Өвөрхангай энэ аминд тулчихсан асуудал биш, 25-аас хойш нэг мөсөн хэлэлцмээр байна. Одоо жишээлбэл би Эрдэнэтийнхээ хувьд ярихад дахиад л 3 одоо, юу байдаг юм Хялганат, Бугат гээд одоо хэд, хэдэн сумдыг одоо Сэлэнгэ, Булганы сумдыг Эрдэнэт хоттой, хуулиар бол хот болчихсон шүү дээ. Тэгээд хэрэгжээд ирэхээр өргөн барих тогтоолын төсөл барих гээд байгаа юм. Тэгэхээр үүнтэй чинь бас давхцах юм биш үү. Тэгэхээр яаравчлан хэлэлцэх тийм ажил байгаа гэж үү. Үүнийхээ оронд бүгдээрээ энэ Сонгуулийн хороог яаралтай дуудаж асуумаар байна аа. 
1 дүгээрт нь бид 20 тэрбумаар төсөв батлаад өгсөн. Энэ 20 тэрбум чинь хүрэх юм уу, үгүй юм уу. Энэ коронагийн үед сонгууль хийнэ гэж яриад байдаг.

Цахим сонгууль ч хийж магадгүй, нөгөө 2 метр хол байлгахын тулд тусгайлсан сав хэрэгтэй байж болж магадгүй. За дээрээс нь өнөөдөр тусгаарлалтад байгаа иргэдээ яаж санал авах нь ойлгомжгүй хуулиараа юу вэ гэх юм болбол нэр дэвшигч болгон эмнэлэг болон тусгаарлалтад байгаа хүн дээр санал авахад нь саналын хайрцгийг ажиглахаар очно. Тэр хүмүүс ажиглангуутаа тэндээ юу гэдэг юм 21 хоног бас байх юм уу. Маш олон энэ коронатай холбоотойгоор сонгууль явуулна аа л гээд байгаа юм. Яаж явуулах талаар хэн ч юу ч ярихгүй, тэгээд өнөөдөр юу гэдэг юм эрх баригч нар маань хэвлэлээр коронагийн мэдээллээ ярьсаар байгаад яг сонгууль болдог өдөр за саналаа авцгаая гээд явчих гээд байдаг. Тэгэхээр бусадтай тэгш гэдэг юм уу зөв боломж олгохын тулд Сонгуулийн хороон дээрээ ярихгүй бол Улсын Их Хурлын гишүүн хэн нэгэн болох л байлгүй. Тэгэхдээ энэ чинь 34 нам энд бас хараад сууж байна шүү дээ. Сөрөг хүчнийг хараад сууж байна. 
Өөрсдөө болохоор ингээд сурталчилгаагаа янз бүрийн байдлаар Төрөө ашиглаад хийгээд байдаг. Жирийн иргэд нь болбол ингээд хараад суугаад байна. Тэгэхээр сонгууль 1 талдаа болохгүй бол, нөгөө талдаа тэгээд энэ төсвөө нэмэгдүүлэх ёстой бол төсвийн тодотгол оруулж ирээд нэмэгдүүлж өгье. Хасах ёстой бол хасаж өгье. Одоо бас энэ хэмнэх боломж байгаа бол тэрийг нь шийдье гэсэн ийм зарчмын саналаар яаралтай, эсхүл чуулганаар оруулах талаар чиглэл өгөөч. Ярьж хэлэлцмээр байна. Ард түмэн сонсмоор байна. Ийм л зүйл байна.

Нөгөө 2 бол ач холбогдолгүй учраас хойшлуулж өгөөч.

С.Бямбацогт:  Баасанхүү гишүүний саналтай холбогдуулаад Батзориг гишүүн маань өргөдлөө Их Хурлын гишүүнээс чөлөөлөгдөх өргөдлөө 3 сарын 30-нд Улсын Их Хуралд ирүүлсэн байгаа, Төрийн байгуулалтын байнгын хороонд. 4 сарын 06-нд чуулган нээгдсэн. Өнөөдөр 4 сарын 15-ны өдөр.  Тодорхой хугацаа өнгөрсөн, нэгэнт хүн хүсэлтээ гаргасан учраас хойшлуулаад байх шалтгаан, шаардлага бол байхгүй байх аа гэж бодож байгаа бас өөрөө хүрэлцэн ирсэн байна. Өөрийн биеэр хүрэлцэн ирсэн байна аа.

2 дахь тэр Өвөрхангай аймгийн Арвайхээр, Тарагт сум, Баян-Өлгий аймгийн Өлгий, Бугат сумдын хилийн цэсийн асуудал бол засаг захиргаа, нутаг дэвсгэрийн нэгжийн хууль батлагдах тийм үү, Хот, тосгоны эрх зүйн байдлын тухай хууль батлагдахтай нэг их холбогдохгүй асуудал аа. Энэ 2 аймгийн төв болон аймгийн зэргэлдээ сумдын хилийн цэсийг л өөрчилж байгаа.  Тийм болохоор аймгийн төв хот болсон ч аймгийн төвийн хажуу сум, сум хэвээрээ байна. Энэ тохиолдолд зүгээр хилийн цэсийг өөрчилж болох юм. Зайлшгүй бас хэлэлцээд шийдчих нь зөв байх аа гэж бодож байна аа.

Сонгуулийн ерөнхий хороотой холбоотой асуудлаар сонгууль зохион байгуулахтай холбоотой энэ талаар бид нар Сонгуулийн ерөнхий хорооноос дуудаж мэдээлэл авъя аа. Тэгээд шаардлагатай бол Байнгын хороонд болон чуулган дээр бас танилцуулах одоо танилцуулга хийлгэх ажлыг бас анхааралдаа авч зохион байгуулъя аа гэдгийг бас хэлье ээ. Ер нь Сонгуулийн ерөнхий хороо хуулиараа бид сонгууль зохион байгуулах үүрэгтэй. Улсын Их Хурал бол сонгуулийн хууль болон холбогдох бусад сонгууль зохион байгуулахтай холбогдох бусад Улсын Их Хурлын шийдвэрүүдийг гаргачихсан байгаа.

Шаардлагатай мэдээллийг зүгээр сонсъё. Тэгээд шаардлагатай бол Байнгын хороо бас танилцуулга хийлгэе ээ.

Хэлэлцэх асуудал дээр санал гаргаж дууслаа. Хэлэлцэх асуудалдаа оръё. 
Эхний асуудал. Гишүүдэд “Өвөрхангай аймгийн Арвайхээр, Тарагт сум, Баян-Өлгий аймгийн Өлгий, Бугат сумдын хилийн цэсэд өөрчлөлт оруулах тухай” Улсын Их Хурлын тогтоолын эцсийн хэлэлцүүлгийг явуулъя.

Гишүүдэд эцсийн хувилбарын төсөл болон эцсийн хэлэлцүүлэгт бэлтгэсэн тухай танилцуулгыг тараасан байгаа. Эцсийн хэлэлцүүлэгт бэлтгэсэн тухай танилцуулгыг би та бүхэнд уншиж танилцуулъя.

 “Өвөрхангай аймгийн Арвайхээр, Тарагт сум, Баян-Өлгий аймгийн Өлгий, Бугат сумдын хилийн цэсэд өөрчлөлт оруулах тухай” Улсын Их Хурлын тогтоолын төслийн эцсийн хэлэлцүүлэгт бэлтгэсэн талаарх Төрийн байгуулалтын байнгын хорооны танилцуулга.

Улсын Их Хурлын дарга, эрхэм гишүүд ээ,

Засгийн газраас Улсын Их Хурал 2020 оны 01 дүгээр сарын 21-ний өдөр өргөн мэдүүлсэн “Өвөрхангай аймгийн Арвайхээр, Тарагт сум, Баян-Өлгий аймгийн Өлгий, Бугат сумдын хилийн цэсэд өөрчлөлт оруулах тухай” Улсын Их Хурлын тогтоолын төслийн анхны хэлэлцүүлгийг Улсын Их Хурал 2020 оны 4 дүгээр сарын 09-ний өдрийн чуулганы нэгдсэн хуралдаанаар хийж эцсийн хэлэлцүүлэгт бэлтгүүлэхээр Төрийн байгуулалтын байнгын хороонд шилжүүлсэн билээ.

Төрийн байгуулалтын байнгын хороо 2020 оны 4 дүгээр сарын 15-ны өдрийн хуралдаанаар тогтоолын төслийг эцсийн хэлэлцүүлэгт бэлтгэж дараах танилцуулга гаргаж байна. Төрийн байгуулалтын байнгын хороо Монгол Улсын Их Хурлын чуулганы хуралдааны дэгийн тухай хуулийн 23 дугаар зүйлийн 23.1 дэх хэсэгт заасны дагуу нэгдсэн хуралдааны анхны хэлэлцүүлгээр олонхын дэмжлэг авсан саналыг төсөлд тусган агуулга зарчмыг алдагдуулахгүйгээр найруулга, үг хэллэгийн шинжтэй засварыг хийсэн эцсийн хувилбарын төсөл болон эцсийн хэлэлцүүлэг хийсэн тухай танилцуулгыг Та бүхэнд тараасан болно оо.

Улсын Их Хуралд дарга, эрхэм гишүүд ээ, 
“Өвөрхангай аймгийн Арвайхээр, Тарагт сум, Баян-Өлгий аймгийн Өлгий, Бугат сумдын хилийн цэсэд өөрчлөлт оруулах тухай” Улсын Их Хурлын тогтоолын төслийн эцсийн хэлэлцүүлэгт бэлтгэсэн талаарх Төрийн байгуулалтын байнгын хорооны танилцуулгыг хэлэлцэн шийдвэрлэж, тогтоолын төслийг баталж өгөхийг хүсье. Анхаарал тавьсанд баярлалаа.

 Танилцуулгатай холбогдуулан асуух асуулттай гишүүд байна уу. Алга байна.  Батзандан гишүүн.

Ж.Батзандан: “Өвөрхангай аймгийн Арвайхээр, Тарагт сум, Баян-Өлгий аймгийн Өлгий, Бугат сумдын хилийн цэсэд өөрчлөлт оруулах тухай” Улсын Их Хурлын тогтоолын төслийг эцсийн хэлэлцүүлэг рүү оруулж байгаа юм байна аа. Хуулиараа тухайн аймаг, сумын, дүүргийн хилийн цэсийг өөрчлөхөд орон нутгийн иргэдийн хурал болон иргэдийнх нь саналыг авна гэдэг хуулийн заалт байгаа.

Энэ 4 сумын иргэдийн саналыг авсан уу. Иргэдийн саналыг авахдаа ямар хэлбэрээр авсан бэ. Энд иргэдийн хурлынх нь тогтоолууд хаана байна вэ, танилцуулах уу. Баян-Өлгийгөөс хүн байна уу. Өвөрхангай аймгийн 4 сумын иргэдийн хурлын дарга нь энд байна уу. Одоо ингээд сумынх нь газар нутаг нааш нь цааш нь болох нь байна шүү дээ. Та хариулаадах л даа, санаачилсан гишүүн нь юм бол. Харин эцсийн хэлэлцүүлэг гээд бидэнтэй холбоотой хилийн цэстэй холбоотой олон хүсэлтүүд байгаа. Үүнийг бас Баасанхүү гишүүний хэлж байгаа үнэн шүү дээ. Хэлэлцвэл хамтад нь хэлэлцээд нэг тийш нь болгоё оо гэж. Тухайлбал Төв аймгийн Эрдэнэ сум Налайх дүүргийн Тэрэлж, Налайх дүүргийн газар нутаг 2-ын хилийн цэсийн маргаан хүртэл байгаа.

Баянзүрх дүүргийн 11 дүгээр хороо урагшаагаа Төв аймгийн хилийн цэсийн маргаанууд байгаа. Үүнийг нэг мөсөн хэлэлцээд дуусгавал яадаг юм бэ. Эцсийн хэлэлцүүлэг учраас дэмжиж байна. Үүнийг шийдье. Гэхдээ цаашаа нэг нэгдсэн стандартаар явахгүй бол сарын өмнө 2 сумын асуудал байсан одоо 4 сумын асуудал болчихсон явж байна шүү дээ. 

За би анхаарууллаа шүү. Протоколд тэмдэглүүлье.

С.Бямбацогт:  Засгийн газар 2020 оны 01 дүгээр сарын 21-ний өдөр Улсын Их Хуралд энэ Улсын Их Хурлын тогтоолын төслийг өргөн мэдүүлсэн. Энэ 4 сум үндсэндээ 2, 2-оор аймгийн төвийн сум болон аймгийн төвийн зэргэлдээ сумдын хилийн цэсийг өөрчлөлт оруулах ийм одоо төсөл байгаа. Өөрөөр хэлэх юм бол үндсэндээ 2 газрын л 2 асуудал шийдэгдэнэ. Ингэхдээ аймгийн иргэдийн хурал, аймгийн засаг дарга, сумдын иргэдийн хурал, сумдын засаг дарга, сумдын иргэдийн саналыг аваад тэрийгээ Засгийн газарт ирүүлээд Засгийн газрын Барилга хот байгуулалтын яам, Хууль зүй, дотоод хэргийн яамнаас хуулийн төслийн үзэл баримтлалыг батлахдаа бас холбогдох бүх шаардлагын дагуу бичиг баримтыг бүрдүүлээд ингээд Улсын Их Хуралд өргөн мэдүүлсэн.  Өргөн мэдүүлсэн төслийг гишүүдэд тараасан байгаа.

Тэгээд энэ хүрээнд асуудал яригдаж байгаа гэдгийг бас хэлье ээ.

Ингээд асуулт асууж, хариулт авч дууслаа.

 “Өвөрхангай аймгийн Арвайхээр, Тарагт сум, Баян-Өлгий аймгийн Өлгий, Бугат сумдын хилийн цэсэд өөрчлөлт оруулах тухай” Улсын Их Хурлын тогтоолын төслийн эцсийн хэлэлцүүлгийг явуулж дууслаа.

Байнгын хорооны танилцуулыг чуулганы нэгдсэн хуралдаанд Баасанхүү гишүүн танилцуулъя.

Дараагийн асуудалд оръё.
Улсын Их Хурлын гишүүнээс чөлөөлөх асуудлыг хэлэлцье.

Улсын Их Хурлын гишүүний чөлөөлөгдөх хүсэлтийг Улсын Их Хурлын дэд дарга Л.Энх-Амгалан танилцуулна. 
Л.Энх-Амгалан: Гишүүдийнхээ өдрийн амгаланг айлтгая аа. Улсын Их Хурлын гишүүн Батзоригийн Улсын Их Хурлын гишүүнээс татгалзах өргөдөл ирсэн байгаа. Үүнийг дэгийн тухай хуулиараа Улсын Их Хурлын дэд дарга танилцуулах ийм дэгтэй юм байна. Тэгээд түүний дагуу танилцуулж байна аа.

Монгол Улсын Их Хурлын дарга Занданшатар танаа хүсэлт гаргах нь.

Монгол Улсын Их Хурлын гишүүн Батзориг миний бие Улсын Их Хурлын гишүүний албан тушаалаасаа чөлөөлөгдөх хүсэлтэй байгаа тул Монгол Улсын Их Хурлын тухай хуулийн 6.6.3, 6.7, 6.8 дахь хэсэгт заасан журмын дагуу шийдвэрлэж өгнө үү.  Монгол Улсын Их Хурлын гишүүн Батзориг гэсэн ийм өргөдөл гаргасан байна аа.

С.Бямбацогт: Энх-Амгалан даргын танилцуулга болон чөлөөлөх хүсэлтээ ирүүлсэн Улсын Их Хурлын гишүүн Батзоригоос асуух асуулттай гишүүд байна уу. Алга байна.

 Хүсэлттэй холбогдуулан үг хэлэх гишүүд байна уу. Баасанхүү гишүүнээр тасаллаа.

О.Баасанхүү:  Монгол Улсын Үндсэн хууль дээр Улсын Их Хурал нь 76 гишүүнтэй байна гээд байдаг аа. Өнөөдөр ингээд 76-аас эхлээд 1 нь яваад өгсөн 75, дахиад 1 нь яваад өгсөн 74, одоо 1 нь яваад өгсөн 73. Одоо ямар хэцүү юм бэ. Би бол энэ Батзориг гишүүнийг өргөдлөө өгөөд явах ёстой гэж бодохгүй байгаа юм. Яагаад гэвэл энэ бол танай намын даалгаврыг биелүүлсэн, танай намынхан энэ хүнээр одоо бүдүүлгээр хэлэх юм болбол бохир бариулсан. Өөрөөр хэлэх юм бол жижиг дунд үйлдвэрийн зээлийг Улсын Их Хурлын 49 гишүүн тэр дундаа өөрсдийгөө шударга гэж ярьдаг нөхдүүд авсан. Авлигатай тэмцэх газар дээр өнөөдөр хуулийг сонголттой хэрэглэж байгаа учраас нөгөө ноолоход амар юм гэснээр нь Батзоригийг л оруулж байгаа юм. Жинхэнэ удирдсан, жинхэнэ авсан хүмүүсээ болбол шийдээгүй ээ. Тэр өнцгөөр аваад үзэх юм бол би түрүүн ч хэлж байсан. Нэг мөсөн шийдвэл яасан юм бэ одоо сонгууль болно та нарт саналаа ард түмэн өгөхгүй шүү дээ. Засаглах үедээ засаглаж чадаагүй 1, 1-ээр нь одоо борооны дараах мөөг шиг ингээд алдаад байгаа намыг сонгодог юм бол одоо яах вэ дээ, тэнэг дээ, нөгөө та нар засаглах эрхийг нь өгсөн л гэж ард түмнээ би тэр үед загнах байх. 
Яг бодитоороо бол 76 гишүүнтэй байна гэдэг чинь 76 бай гэсэн үг. Сонгууль хийгээд 76 болгоод нөхье гэсэн чинь нөхөөгүй. Бас л сонгуулиас та бүхэн минь бултсан, зугтсан. Тэгээд одоо ингээд сонгууль ч хийдэггүй, дээрээс нь нэмээд хүмүүсээ ингээд алдаад байна гэдэг бол харамсалтай. 
Улсын Их Хурлын дархлаа байхгүй байна. Ядаж энэ хүнээ авч үлдье ээ. Яршиг би энэ хүний хийж байгаа зүйл нь зөв буруу, гэм буруугүй гэж хэлэхгүй. Би энэ хүнийг яагаад авч үлдэе гэж байгаа гээд 1-ийг нь явуулчхаад, нөгөө 48 маань яасан тайван амгалан байх юм бэ, ичихгүй юу, 1 нөхрөө явуулчхаад дээр нь туг зогсчихоод тийм учраас шулуухан хэлэхэд та бүхэн минь одоо ичихгүй, хүнд ичиж, хэрвээ энэ хүнийг явуулж байгаа бол ичиж үхээрэй л гэж хэлмээр байна, шулуухан л хэлье. Бүгдээрээ ард нь нөгөө нэг энэ хүн шорондоо явъя даа, бид нар одоо ингээд сайхан шударга ёс яриад хууль баталъя аа гэж 950-ын нөхдүүд, эс үгүй бол хамтдаа өргөдөл, үгүй бол энэ хүнээ үлдээгээд сонгуулиар дүнгээ тавьцгаая аа л гэж хэлмээр байна.

С.Бямбацогт: За гишүүд үг хэлж дууслаа. Улсын Их Хурлын тухай хуулийн 6.8-д гишүүнийг чөлөөлөх эгүүлэн татах асуудлыг Төрийн байгуулалтын байнгын хорооны санал, дүгнэлтийг үндэслэн нэгдсэн хуралдаанаар хэлэлцэж, хуралдаанд оролцсон гишүүдийн олонхын саналаар нууц санал хураалтаар шийдвэрлэнэ гэсэн ийм заалт байдаг. Үүний дагуу санал хураалтыг цахимаар нууцаар явуулна.

Нууц санал хураалтын горим бэлэн үү. За тэгвэл санал хураалтаа явуулъя цахимаар нууцаар кнопоо дараад явуулна гэсэн үг. Санал хураалт.

Санал хураалтыг хүчингүй болгоё, би томьёоллоо уншаагүй байна шүү. Улсын Их Хурлын гишүүн Батжаргалын Батзоригийг чөлөөлөх хүсэлтийг хүлээн авах нь зүйтэй гэсэн томьёоллоор санал хураалт явуулъя.

Санал хураалт цахимаар. Санал хураалтад 11 гишүүн оролцсоноос 10 гишүүний саналаар уг санал дэмжигдлээ.

Хуралдаанд оролцсон гишүүдийн олонх дэмжсэн учраас Улсын Их Хурлын тогтоолын төслийг чуулганы нэгдсэн хуралдаанд оруулна. Улсын Их Хурлын тогтоолын төслийг та бүхэнд уншиж танилцуулъя.

Монгол Улсын Их Хурлын тогтоол. Улсын Их Хурлын гишүүнээс чөлөөлөх тухай. Монгол Улсын Их Хурлын тухай хуулийн 6 дугаар зүйлийн 6.6.3 дахь заалт, 6.7, 6.8 дахь хэсгийг үндэслэн Монгол Улсын Их Хурлаас тогтоох нь:

1. Батжаргалын Батзоригийгийг өөрийнх нь гаргасан хүсэлтийг үндэслэн Улсын Их Хурлын гишүүнээс чөлөөлсүгэй.

2.  Энэ тогтоолыг баталсан өдрөөс эхлэн дагаж мөрдсүгэй.

            Байнгын хорооны санал, дүгнэлтийг Баасанхүү гишүүн танилцуулъя.

Дараагийн асуудалдаа оръё.

 3 дахь асуудал. 
Байнгын хорооны тогтоолоор ажлын хэсэг байгуулах тухай асуудал хэлэлцье.

 Улсын Их Хурлын тухай хуулийн 19.2.8-д Улсын Их Хурлын хяналтыг хэрэгжүүлэх зорилгоор дагнасан болон холимог бүрэлдэхүүнтэй хяналт шалгалтын ажлын хэсэг байгуулан ажиллуулах, 21.5-д ажлын хэсэг байгуулах түүнчлэн бодлогын баримт бичиг боловсруулах, хуулийн хэрэгжилийг хангах, зөрчлийг арилгуулах асуудлаар Засгийн газар холбогдох бус байгууллагад чиглэл өгөх шаардлагатай бол Байнгын хороо эрхлэх асуудлын хүрээнд тогтоол гаргаж болно оо гэсэн заалт байгаа.

Монголын үндэсний олон нийтийн радио телевизийн зөвлөл жилийнхээ ажлын тайланг Төрийн байгуулалтын байгууллагад ирүүлсэн. Төрийн байгуулалтын байнгын хорооны эрхлэх асуудлын хүрээнд энэ асуудал хамаардаг.

Үүнээс гадна бас Хэрэглэгчдийн эрх ашгийг хамгаалах үндэсний нийгэмлэгийн гүйцэтгэх захирал Мянганбаяр гэх иргэнээс Монголын үндэсний олон нийтийн радио телевизтэй холбоотой өргөдлийн дагуу Байнгын хорооны тогтоол бас ажлын хэсэг байгуулж ажиллуулах гэсэн саналтай байгаа юм аа.

Байнгын хорооны тогтоолын төслийг та бүхэндээ уншиж танилцуулъя.

Монгол Улсын Их Хурлын Байнгын хорооны тогтоол. Ажлын хэсэг байгуулах тухай. Монгол Улсын Их Хурлын тухай хуулийн 19 дүгээр зүйлийн 19.2.8 дахь хэсэг, 21 дүгээр зүйлийн 21.5 дахь хэсгийг үндэслэн тогтоох нь:

1. Олон нийтийн радио телевизийн тухай хуулийн хэрэгжилтэд хяналт тавих шалгалтын ажлын хэсгийг дараах бүрэлдэхүүнтэй байгуулсугай.

Ажлын хэсгийн ахлагч Хаянхярваа, Үндэсний олон нийтийн радио телевизээр гомдлын дагуу шалгалт хийх 
2.Ажлын хэсэгт мэргэжил, арга зүйн туслалцаа үзүүлэх дэд хэсгийг дараах бүрэлдэхүүнтэй байгуулсугай гээд ийм тогтоолын төсөл байна.

Тогтоолын төсөлтэй холбоотой асуулттай гишүүд байна уу. Занданшатар дарга.

Г.Занданшатар: Гишүүдийн өдрийн амгаланг айлтгая. Өргөдлийн байнгын хороон дээр нэр бүхий иргэдээс хууль хяналтын байгууллагуудтай холбоотой газар, газар эдэлбэрийн харилцаатай холбоотой, Үндэсний олон нийтийн радио телевизийн хуультай холбоотой гэх мэтчилэн олон өргөдөл, гомдлууд ирээд тэгээд өргөдөл гомдлууд тус бүрээр нь 3, 4 ажлын хэсэг байгуулах саналыг Улсын Их Хурлын Тамгын газарт, Өргөдлийн байнгын хороо гаргаад энэ чиглэлээр Улсын Их Хурлын даргын захирамжаар Байнгын хороо байгуулагдаад ажиллаж байгаа. 
Тийм учраас тэр Байнгын хороон дээрээ нэмээд тэр ажлын хэсэг дээрээ нэмээд ажиллачихгүй бол нөгөө өмнө нь Байнгын хороо ажиллаж байгаа учраас давхцаад Байнгын хороод ажлын хэсгүүд чинь нэг тийм ойлгомжгүй байдал үүсэх байх. Тийм учраас тэр Байнгын хороотой уялдуулаад юм уу тэр ажлын хэсгээ 2 Байнгын хороо нэгдээд шинэчлэн зохион байгуулаад юм уу, ажилласан нь зөв байх аа. Тэгэхгүй бол давхцал үүсэх байх гэж бодож байна.

С.Бямбацогт:  Улсын их хурлын тухай хуулийн 20.5 дээр Төрийн байгуулалтын байнгын хорооны эрхлэх асуудлын хүрээнд 20.5.8 дээр хэвлэл мэдээллийн хараат бус байдал, үүнтэй холбоотойгоор ер нь бас Төрийн байгуулалтын байнгын хороон дээр бас үндсэндээ Үндэсний олон нийтийн радио телевизийн зөвлөлийн гишүүдийг томилох, ажлын тайланг нь хэлэлцэх ийм ажлууд бас байнга хийгдэж байсан. Хамгийн сүүлд бас Төрийн байгуулалтын байнгын хорооноос 2016 онд бас ажлын хэсэг гарч Үндэсний олон нийтийн радио телевиз дээр бас шалгалт хийж байсан юм байна лээ. Тэгээд энэ одоо жишгийн дагуу ажлын хэсэг байгуулъя гэж байгаа. Энэ ажлын хэсэгт харин Өргөдлийн байнгын хорооноос холбогдох гишүүдийг нь оролцуулаад байгуулчихъя. Үүнийг өөрсдөө эрхлэх асуудал учраас.

Тогтоолын төсөлтэй холбоотой асуулт, санал хэлж дууслаа. Байнгын хорооны тогтоолоор ажлын хэсэг байгуулах нь зүйтэй гэсэн томьёоллоор санал хураалт явуулъя.

Санал хураалтад 11 гишүүн оролцсоноос 9 гишүүний саналаар уг санал дэмжигдлээ.

Өргөдлийн байнгын хороотой ярьж байгаад байгуулчихъя.

Өнөөдрийн Байнгын хорооны хуралдаан хэлэлцэх асуудал дууссан тул Байнгын хорооны хуралдаан хаасныг мэдэгдье ээ.

Байнгын хорооны хуралдаанд идэвхтэй оролцсон гишүүддээ баярлалаа.

Дууны бичлэгээс буулгасан: 

